
НЭГ. ЕРӨНХИЙ ЗҮЙЛ
Санхүүгийн хоршооны тухай хуулийн шинэчилсэн найруулгын төслийн зүйл, заалтад тодорхой шалгуур үзүүлэлтийн дагуу дүн шинжилгээ хийн, түүний үр нөлөөг тооцож, давхардал, хийдэл, зөрчил байгаа эсэхийг тогтоож арилгах, хуулийн хэрэглэхэд ойлгомжтой, хэрэгжих боломжтой байдлаар боловсруулах, улмаар хуулийн төслийн чанарыг сайжруулахад энэхүү үнэлгээний зорилго оршино. 
Санхүүгийн хоршооны тухай хуулийн шинэчилсэн найруулгын төсөл (цаашид “хуулийн төсөл” гэх)-ийн үр нөлөөг үнэлэх ажиллагааг Засгийн газрын 2016 оны 59 дүгээр тогтоолын 3 дугаар хавсралтаар батлагдсан “Хууль тогтоомжийн төслийн үр нөлөөг үнэлэх, тооцох аргачлал”-д заасны дагуу дараах үе шатыг баримтлан хийж гүйцэтгэлээ (ЗГ-ын 2016 оны 59 дүгээр тогтоол 3 дугаар хавсралт, Хууль тогтоомжийн төслийн үр нөлөөг үнэлэх аргачлал, 2016). 
1. шалгуур үзүүлэлтийг сонгох;
2. хуулийн төслөөс үр нөлөө тооцох хэсгээ тогтоох;
3. шалгуур үзүүлэлтэд тохирох шалгах хэрэгслийн дагуу үр нөлөөг тооцох;
4. үр дүнг үнэлэх, зөвлөмж өгөх.
Хуулийн төслийн үр нөлөөг үнэлэхдээ үндсэн 6 шалгуур үзүүлэлтийн хүрээнд тэдгээрийг шалгах хэрэгслийг ашиглан хуулийн төслийн зохицуулалтууд нь уг хуулийн төслийг боловсруулах болсон үндэслэл, зорилго, хэрэгцээ шаардлагад нийцсэн эсэх, түүнд хүрэх боломжтой байдлаар тусгагдсан эсэхэд дүн шинжилгээ хийснээс гадна хуулийн төслийн зохицуулалтын практикт хэрэгжих боломжийг туршсан байдалд дүн шинжилгээ хийсэн. 
Мөн хуулийн төслийн зохицуулалтууд хүлээн зөвшөөрөгдөх боломжтой, ойлгомжтой байдлаар тусгагдсан эсэх талаар эрх ашиг нь хөндөгдөх этгээдүүд болон холбогдох байгууллагаас санал авч, дээр дурдсан аргачлалын дагуу асуултад хариулах байдлаар дүгнэсэн бөгөөд, гарсан үр дүнд анхаарах асуудлын талаар хууль санаачлагчид зөвлөмж өгсөн. 
Санхүүгийн хоршооны тухай хуулийн шинэчилсэн найруулгын төсөл батлагдсанаар санхүүгийн хоршооны салбарын эрх зүйн орчин боловсронгуй болохоос гадна салбарын 3 давхаргат хамгаалалтын тогтолцоог нэвтрүүлэх, салбарын нэгдсэн дэд бүтцийг бий болгох, үйл ажиллагааны цар хүрээ өргөжиж, хөрөнгө оруулалт, эх үүсвэр нэмэгдэж, санхүүгийн хоршооны үндсэн зорилго болох гишүүдийнхээ эдийн засгийн болон нийгэм, соёлын нийтлэг хэрэгцээг хангах, гишүүдийнхээ амьдралын чанарыг дээшлүүлэхэд чиглэсэн, хүн төвтэй, ашгийн төлөө бус хуулийн этгээд байх нарийвчилсан зохицуулалтууд бүхий тогтолцоо улам боловсронгуй болж, зах зээлийн тогтвортой байдлыг хангах, эдийн засагт гүйцэтгэх үүрэг дээшлэх эсэхэд энэхүү үнэлгээгээр хариулт өгсөн болно. 
ХОЁР. ШАЛГУУР ҮЗҮҮЛЭЛТИЙГ СОНГОСОН ҮНДЭСЛЭЛ, 
ХУУЛИЙН ТӨСЛИЙН ҮР НӨЛӨӨГ ТООЦОЖ, ТОГТООСОН БАЙДАЛ
	Уг үр нөлөөний үнэлгээг хийж гүйцэтгэхдээ хуулийн төслийн зорилго, хамрах хүрээ, зохицуулах асуудалтай уялдуулан аргачлалд дурдсан нийт 6 шалгуур үзүүлэлтээс ажлын хэсгийн гишүүд дараах 5 шалгуур үзүүлэлтийг сонголоо. Үүнд: 
1. зорилгод хүрэх байдал;
2. практикт хэрэгжих боломж;
3. ойлгомжтой байдал;
4. хүлээн зөвшөөрөгдөх байдал;
5. харилцан уялдаа. 
1. Зорилгод хүрэх байдал: Хуулийн төсөлд тусгагдсан зохицуулалтууд тулгамдаж буй асуудлуудыг шийдвэрлэж чадах эсэх, төсөл боловсруулах үндэслэл, шаардлагад нийцсэн эсэх, төслийн зорилгод хүрч чадах эсэхийг тооцох зорилгоор тус шалгуур үзүүлэлтийг сонгосон. 
2. Практикт хэрэгжих боломж: Хуулийн төсөлд шинээр бий болж байгаа чиг үүрэг, эрх хэмжээ хэрэгжих боломжтой эсэхийг тодруулах шаардлагатайг харгалзан тус шалгуур үзүүлэлтийг сонгосон. 
3. Ойлгомжтой байдал: Хууль хэрэглэх, хэрэгжүүлэх субъектүүдийн (санхүүгийн хоршоо, түүний гишүүд, салбарын бусад оролцогчид) хувьд ойлгомжтой байгаа эсэх, агуулга, хэл зүй, найруулгын хувьд тодорхой, ойлгомжтой эсэхийг тогтоох зорилгоор энэ шалгуур үзүүлэлтийг сонголоо.
4. Хүлээн зөвшөөрөгдөх байдал: Хуулийн зохицуулалтын үр дагаварт шууд хамаарах субъектүүд (санхүүгийн хоршоо, түүний гишүүд, салбарын бусад оролцогчид) хуулийн төслийг хүлээн зөвшөөрч хэрэгжүүлэх эсэхийг үнэлэх зорилгоор тус шалгуур үзүүлэлтийг сонгосон. 
5. Харилцан уялдаа: Хуулийн төслийн зүйл, заалт өөр хоорондоо болон бусад хүчин төгөлдөр үйлчилж байгаа хууль тогтоомжтой нийцэж байгаа эсэх, хуулиар үүрэг хүлээсэн субъектүүдийн чиг үүрэг давхардсан, эсхүл зөрчилдөж байгаа эсэхэд үнэлгээ хийх шаардлагатай гэж үзэж тус шалгуур үзүүлэлтийг сонгосон. 
Харин хууль тогтоомжийг хэрэгжүүлэхтэй холбогдон гарах зардлын тооцоог Хууль тогтоомжийн тухай хуулийн 12.1.4 дэх хэсэгт заасан аргачлалын дагуу нарийвчлан тооцох тул “Зардал тооцох” шалгуур үзүүлэлтийг хуулийн төслийн үр нөлөөг үнэлэхэд сонгоогүй болно. 
ГУРАВ. ХУУЛИЙН ТӨСЛӨӨС ҮР НӨЛӨӨГ ҮНЭЛЭХ ХЭСГИЙГ
ТОГТООСОН БАЙДАЛ
Сонгосон шалгуур үзүүлэлтийн дагуу үр нөлөөг үнэлэхэд хамруулах хэсэг, түүнийг шалгах хэрэгслийг дараах байдлаар тогтоолоо. 
	№
	Шалгуур үзүүлэлт
	Үр нөлөөг үнэлэх хэсэг
	Шалгах хэрэгсэл

	1
	Зорилгод хүрэх байдал
	Зорилт 1: Хуулийн төслийн 5, 7, 10, 12 дугаар бүлэг, 13, 27, 31, 51, 52, 54 дугаар зүйл.
Зорилт 2: Хуулийн төслийн 8, 9, бүлэг.
	Хуулийн төслийн үзэл баримтлалд тусгасан хуулийн төсөл боловсруулах хэрэгцээ, шаардлагад нийцсэн эсэхэд дүн шинжилгээ хийх.

	2
	Практикт хэрэгжих боломж
	Хуулийн төслийн 2, 3, 5, 7, 8, 9, 12 дугаар бүлэг, 19 дүгээр зүйл.
	Хуулийн төслийн зохицуулалт нь практикт хэрэгжих боломжтой эсэхэд дүн шинжилгээ хийх.

	3
	Ойлгомжтой байдал
	Хуулийн төслийг бүхэлд нь хамруулах.
	Хуулийн төсөлд иргэд, хуулийн этгээд, холбогдох байгууллагуудаас ирүүлсэн саналуудад дүгнэлт хийх, Хууль тогтоомжийн тухай хуулийн 3 дугаар бүлэг болон 12.1.1 дэх хэсэгт заасан аргачлалд нийцсэн эсэхийг шалгах.

	4
	Хүлээн зөвшөөрөгдөх байдал
	Хуулийн төслийг бүхэлд нь хамруулах.
	Хуулийг хэрэглэх иргэн, хуулийн этгээдээс хуулийн төсөлд бичгээр ирүүлсэн санал болон, хуулийн төслийн хэлэлцүүлгүүдээс гарсан саналуудад дүн шинжилгээ хийх.

	5
	Зардал
	Хуулийн төслийг бүхэлд нь хамруулах.
	

	6
	Харилцан уялдаа
	Хуулийн төслийг бүхэлд нь хамруулах.
	Хууль тогтоомжийн тухай хуулийн 29.1.1, 29.1.5, 29.1.7 дахь хэсэг болон “Хууль тогтоомжийн төслийн үр нөлөөг үнэлэх аргачлал”-ын 4.10-д заасан шаардлага, шалгуурыг хангасан эсэхийг шалгах.


3.1. “Зорилгод хүрэх байдал”-ыг үнэлэх хэсгийг сонгосон талаар:
Хуулийн төсөл боловсруулахад дэвшүүлсэн зорилтыг хангах чиглэлээр тодорхой зохицуулалтыг тусгасан байдлыг шалгаж үзвэл: 
Зорилт 1: Салбарын зохицуулалтын орчин боловсронгуй болгох, зах зээлд оролцогчдын эрх ашгийг хамгаалах таатай орчин бүрдүүлэх;
Санхүүгийн хоршооны тухай хуулийн шинэчилсэн найруулгын төсөлд салбарын зохицуулалтын орчныг илүү боловсронгуй, хэрэгжих боломжтой, хийдэл, давхардалгүй болгох, зах зээлд оролцогчид, гишүүдийн эрх ашгийг хамгаалах, хяналт шалгалт, албадлагын арга хэмжээний зохицуулалтын талаар заалтуудыг оруулсан. Хуулийн төслөөс эдгээр асуудалтай холбоотой дараах бүлэг, зүйл, заалтуудыг үнэлэхээр сонгож авлаа. 
Сонгож авсан зохицуулалт: 5, 7, 10, 12 дугаар бүлэг, 31, 52, 54 дүгээр зүйл
Зорилт 2: Санхүүгийн салбарын хөгжлийн чиг хандлагад нийцүүлэх нэгдсэн дэд бүтэц бий болгох;
	Хуулийн төслийн шинэчилсэн найруулгад санхүүгийн хоршоодын дундын санхүүгийн байгууллага болох санхүүгийн хоршоодын нэгдсэн төвийг байгуулах, түүний үйл ажиллагаа, тогтворжуулалтын сан болон хадгаламж хамгааллын тогтолцооны талаарх зохицуулалтыг нарийвчлан тусгасан бөгөөд эдгээр бүлэг, зүйл, заалтуудыг үнэлэхээр сонгож авлаа. 
Сонгож авсан зохицуулалт: 8, 9 дүгээр бүлэг 
3.2. “Практикт хэрэгжих боломж”-ийг үнэлэх хэсгийг сонгосон талаар: 
Санхүүгийн хоршооны үйл ажиллагааны зохицуулалтыг илүү тодорхой, ойлгомжтой болгохтой холбоотой 2, 3, 5 дугаар бүлэг, 15 дугаар зүйл, зах зээлийн оролцогчдыг дэмжсэн бодлого баримтлах, хэрэглэгчийн эрх ашгийг хамгаалахтай холбоотойгоор 7, 8, 9 дүгээр бүлэг, мөн хяналт, шалгалт, хариуцлагын тогтолцоог сайжруулах зорилгоор 12 дугаар бүлэг, 19 дүгээр зүйлийг хуулийн шинэчилсэн найруулгын төсөлд сайжруулан оруулсан бөгөөд дээрх зүйл, заалтуудыг “практикт хэрэгжих боломж”-ийг үнэлэх хэсгээр сонгон авлаа. 
3.3. “Ойлгомжтой байдал”-ыг үнэлэх хэсгийг сонгосон талаар:
Хуулийн төсөл боловсруулалтын хувьд Хууль тогтоомжийн тухай хууль, Хууль тогтоомжийн төсөл боловсруулах аргачлалд заасан шаардлагыг хангасан эсэх, түүнчлэн хууль хэрэглэх, хэрэгжүүлэх этгээдүүд хуулийг ойлгож хэрэглэх, хэрэгжүүлэх боломжтой байдлаар боловсруулагдсан эсэхийг шалгахын тулд хуулийн төслийг бүхэлд нь сонгон авч “Ойлгомжтой байдал” гэсэн шалгуур үзүүлэлтийг үнэлэхээр тогтоолоо. 
3.4. “Хүлээн зөвшөөрөгдөх байдал”-ыг үнэлэх хэсгийг сонгосон талаар: 
Хууль тогтоомжийн тухай хуулийн 13 дугаар зүйлд заасны дагуу хууль тогтоомжийн хэрэгцээ, шаардлагад урьдчилан тандалт судалгаа хийхэд шинэчилсэн найруулгын төсөл боловсруулах шаардлагатай гэж дүгнэсэн. Иймд Санхүүгийн хоршооны тухай хуулийн шинэчилсэн найруулгын төсөл боловсруулах замаар холбогдох асуудлыг цогцоор шийдвэрлэх учир хуулийн төслийг бүхэлд нь сонгож хуулийг хэрэглэх, эрх ашиг хөндөгдөх этгээдүүдээс санал авах нь зүйтэй гэж үзсэн. 
3.5. “Харилцан уялдаа”-г үнэлэх хэсгийн сонгосон талаар: 
Хуулийн төсөл Монгол Улсын Үндсэн хууль, бусад хууль, тогтоомжтой уялдсан эсэх, хуулийн төслийн зүйл, хэсэг, заалт хоорондоо болон бусад хуультай зөрчилдөөгүй, давхардаагүй эсэх зэргийг шалгахад хуулийн төслийг бүхэлд нь сонгох нь зүйтэй гэж үзлээ. 
ДӨРӨВ. ШАЛГУУР ҮЗҮҮЛЭЛТЭД ТОХИРОХ ШАЛГАХ ХЭРЭГСЛИЙН ДАГУУ ХУУЛИЙН ТӨСЛИЙН ҮР НӨЛӨӨГ ҮНЭЛСЭН БАЙДАЛ
4.1. Шалгуур үзүүлэлт: Зорилгод хүрэх байдал
	Хуулийн төслийн үзэл баримтлал, хуулийн төслийн бүтэц, зохицуулалт, хамрах хүрээ, агуулгад дүн шинжилгээ хийж үзэхэд санхүүгийн хоршооны салбарын эрх зүйн үндсийг тодорхойлж, түүний үйл ажиллагаатай холбогдон үүсэх харилцаа, дэд бүтцийн байгууллагууд болон хяналт, зохицуулалтыг боловсронгуй болгосноор бүтээгдэхүүн, үйлчилгээний төрөл нэмэгдэж, хүртээмжийг нэмэгдүүлэн зах зээлийн хөгжлийг дэмжихэд хуулийн төслийн үндсэн зорилго оршино.
	Энэхүү зорилгын хүрээнд зарчмын шинжтэй зорилтуудыг дэвшүүлэн тэдгээрийн биелэлтийг хангах үүднээс санхүүгийн хоршооны тухай хуулийн төслийг шинэчлэн найруулах хувилбарыг сонгосон. 
	Хуулийн төсөлд:
1. Салбарын зохицуулалтын орчин боловсронгуй болгох, санхүүгийн хэрэглэгчдийн эрх ашиг, хамгаалах таатай орчин бүрдүүлэх;
2. Зөвшөөрлийн тухай хуульд нийцүүлэн төрийн үйлчилгээг түргэн шуурхай хүргэх, хяналтыг бий болгох;
3. Санхүүгийн хоршооны салбарын хөгжлийн чиг хандлагад нийцүүлэх нэгдсэн дэд бүтэц, 3 давхар хамгаалалтын тогтолцоог (нөөцийн сан, тогтворжуулалтын сан, хадгаламжийн даатгал) бий болгох;
4. Гишүүнчлэлийн хамрах хүрээг олон улсын нийтлэг жишигт нийцүүлсэх, хоршооллын хөдөлгөөнийг санхүүгийн хоршоогоор тэлэх, шинэ хоршоо хөдөлгөөнөөс үүсэж чадавхажсан хоршоодыг дараагийн шатанд хүргэх нөхцлийг бий болон зохицуулах.
Зорилтуудын хүрээнд Санхүүгийн хоршооны тухай хуулийн үйлчлэх хүрээ, нэр томьёоны тайлбар, үйл ажиллагааны зарчим, санхүүгийн хоршооны зохицуулалт, үйл ажиллагаа эрхлэх тавигдах шаардлага, зохион байгуулалт, санхүүгийн тайлан, аудит, татвар, хяналт шалгалт, санхүүгийн хоршоодын нэгдсэн төв хадгаламж зээлийн хоршоо, тогтворжуулалтын сангийн үйлчилгээ, хадгаламж хамгааллын тогтолцоо, санхүүгийн хоршоог өөрчлөн байгуулах, татан буулгах, албадлагын арга хэмжээ зэрэг зохицуулалтуудыг шинээр нэмэх болон сайжруулан оруулсан.  
Улсын Их Хурлаас 2011 онд Хадгаламж, зээлийн хоршооны тухай хуулийг баталсан ба 2015 онд Зөрчлийн тухай хууль баталсантай холбоотой, 2022 онд Улсын бүртгэлийн ерөнхий хуульд оруулсан нэмэлт, өөрчлөлттэй холбоотой, 2023 онд Зөвшөөрлийн тухай хууль (шинэчилсэн найруулга)-тай холбоотой, 2024 онд төрийн үйлчилгээг цахим хэлбэрээр үзүүлэхтэй холбоотой хууль хоорондын давхардал, хийдэл, зөрчлийг арилгах зорилгоор 4 удаа нэмэлт, өөрчлөлт оруулснаас өөрөөр өөрчлөлт хийгдээгүй бөгөөд Хорооноос салбарын оролцогчдын дунд явуулсан судалгаа, зохицуулалттай этгээдийн өгсөн санал, хүсэлт, олон улсын чиг хандлагын судалгаа тасралтгүй хөгжиж буй зах зээлийн чиг хандлагад нийцүүлэн, олон улсын сайн туршлагад тулгуурлан хуулийн хэрэгжилтэд тулгарч буй бэрхшээлийг арилгах, хуульд салбарын хөгжлийг дэмжих, хэрэглэгчийн эрх ашгийг хамгаалах харилцааг нэмж зохицуулах бусад нийгэм, соёлын нийтлэг хэрэгцээг бүрэн хангаж чадахуйц, Хөдөө аж ахуйн орны мал аж ахуйн онцлогт тохирсон бүтээгдэхүүн үйлчилгээтэй санхүүгийн хоршоог хөгжүүлэх эрх зүйн орчин, зохицуулалтыг бий болгох хууль эрх зүйн орчныг олон улсын жишигт нийцүүлэх зайлшгүй шаардлага үүсээд байна.
	Дээр дурдсан зорилтуудыг хангах эрх зүйн зохицуулалтыг хуулийн төсөлд тусгасан байдлыг авч үзвэл: 
1. Салбарын зохицуулалтын орчин боловсронгуй болгох, зах зээлд оролцогчдын эрх ашгийг хамгаалах таатай орчин бүрдүүлэх  (Зорилт 1);
Хуулийн төслийн 3 дугаар зүйлд “Санхүүгийн хоршооноос бусад хоршоо энэ хуулийг дагаж мөрдөхгүй” гэсэн хуулийн үйлчлэх хүрээг шинээр оруулснаар хуулийг илүү ойлгомжтой, төөрөгдөл үүсгэхгүй болгожээ. 
Түүнчлэн хуулийн төслийн 27 дугаар зүйлд бүх гишүүдийн хурлыг цахим хэлбэрээр хуралдуулж болно гэсэн заалт нэмж оруулсан нь салбарын хөгжлийг техник, технологи, зах зээлийн хурдтай өөрчлөлтөд тохируулсан байна. Мөн хуулийн төслийн 13 болон 59 дүгээр зүйлд тэргүүлэгчдийн зөвлөл болон гүйцэтгэх захирлын шаардлагад мөнгө угаах болон терроризмыг санхүүжүүлэх үйл ажиллагаа болон эдийн засгийн гэмт хэрэгтэй холбоотойгоор ял шийтгэл хүлээж байгаагүй гэж, 51 дүгээр зүйл буюу санхүүгийн тайланг аудитаар баталгаажуулах, 52 дугааа зүйл татвар, 54 дүгээр зүйл санхүүгийн хоршоодын нэгдсэн төв гэсэн заалтыг тус тус шинээр нэмж оруулсан.

2. Санхүүгийн салбарын хөгжлийн чиг хандлагад нийцүүлэх нэгдсэн дэд бүтэц бий болгох (зорилт 3);
	Санхүүгийн хоршоод гишүүдийн хөрөнгийг хамгаалах зорилгоор үйл ажиллагааны түр хугацааны хүндрэлд орсон, төлбөр түргэн гүйцэтгэх чадвар алдагдсан хоршоодод мэргэжил арга зүйн болон санхүүгийн туслалцааг үзүүлж, үйл ажиллагааг сэргээх тогтворжуулалтын сангийн зохицуулалтыг 8 дугаар бүлэгт, хадгаламжийн даатгалын сан буюу хоршоо дампуурсны дараа даатгагдсан хадгаламжийг хадгаламж эзэмшигчид нөхөн олгодог тогтолцоог тусгайлсан хуулиар зохицуулах талаар 9 дүгээр бүлэгт тус тус оруулсан. Одоогийн мөрдөгдөж буй хуульд хадгаламж, зээлийн хоршооны салбарын хамгаалалтын давхаргууд болох тогтворжуулалтын сан, хадгаламж хамгаалалтын тогтолцооны талаар тусгасан боловч одоог хүртэл хэрэгжээгүй. Учир нь тогтворжуулалтын санг удирдах байгууллага нь сайн дурын гишүүнчлэлтэй холбоо буюу төрийн бус байгууллага тул санхүүгийн үйл ажиллагаа эрхлэх боломжгүй, хадгаламжийн даатгалын системийн эрх зүйн зохицуулалт зөвхөн банкин дахь мөнгөн хадгаламжид хамаарч байна. 
4.2. Шалгуур үзүүлэлт: Практикт хэрэгжих боломж
	“Практикт хэрэгжих боломж” шалгуур үзүүлэлтийн хүрээнд хуулийн төслийн зохицуулалтыг дагаж мөрдөх болон хэрэгжих боломжтой эсэх гэсэн үндсэн асуудлыг хөндөхийг зорилоо.
1. Санхүүгийн хоршооны үйл ажиллагаа, тавигдах шаардлагын талаар: 
Санхүүгийн хоршооны тухай хуулийн шинэчилсэн найруулгын төсөлд Санхүүгийн хоршооны үйл ажиллагааг эрхлэх тусгай зөвшөөрөл, санхүүгийн хоршооны гишүүн, зохион байгуулалт, удирдлага, дотоод хяналт гэсэн бүлгийг шинэчлэн найруулсан, албадлагын арга хэмжээ гэсэн бүлгийг нэмж оруулсан ба санхүүгийн хоршоодын үйл ажиллагаанд тавигдах шаардлага, журам, заавар аргачлалыг Хорооноос баталж мөрдүүлэхээр тусгасан. Мөн хадгаламж, зээлийн үйл ажиллагаа, санхүүгийн байдал, гишүүдэд эрсдэл учрахаас сэргийлэх зорилгоор хориглох заалтуудыг тусгасан. 
2. Санхүүгийн хоршоодын нэгдсэн төвийн талаар: 
	Санхүүгийн хоршоод гишүүдийн хөрөнгийг хамгаалах зорилгоор  хамгаалалтын 2-3 давхарга бүхий тогтолцоог бий болгодог. Хамгаалалтын 2 дугаар давхарга нь үйл ажиллагааны түр хугацааны хүндрэлд орсон, төлбөр түргэн гүйцэтгэх чадвар алдагдсан хоршоодод мэргэжил арга зүйн болон санхүүгийн туслалцааг үзүүлж, үйл ажиллагааг сэргээх тогтворжуулалтын сан юм. Одоогийн мөрдөгдөж буй хуульд санхүүгийн хоршооны салбарын хамгаалалтын давхарга болох тогтворжуулалтын сангийн талаар тусгасан боловч хэрэгжээгүй. Учир нь тогтворжуулалтын санг удирдах байгууллага нь холбоо буюу төрийн бус байгууллага тул санхүүгийн үйл ажиллагаа эрхлэх боломжгүй, хадгаламжийн даатгалын системийн эрх зүйн зохицуулалт зөвхөн банкин дахь мөнгөн хадгаламжид хамаарч байна.
	Хуулийн төслийн шинэчилсэн найруулгад тогтворжуулалтын санг удирдах дундын санхүүгийн байгууллагыг хамтын хөрөнгө оруулалттайгаар бий болгох Санхүүгийн хоршоодын нэгдсэн төвийг үүсгэн байгуулах, түүний дүрэм, бүх гишүүдийн хурал, хяналын зөвлөл, чиг үүргийн хороо, гүйцэтгэх захирал, тэдгээрийн бүрэн эрх, тогтворжуулалтын тогтолцооны талаар зохицуулалтыг оруулсан нь практикт бүрэн хэрэгжих боломжтой ба зах зээлд оролцогчдыг дэмжсэн, тэдний эрх ашигт нийцсэн зохицуулалт болно. 
3. Хадгаламж, хамгааллын тогтолцооны талаар:
	Санхүүгийн хоршоод гишүүдийн хөрөнгийг хамгаалах зорилготой хамгаалалтын 3 дугаар давхарга нь хадгаламжийн даатгалын сан буюу хоршоо дампуурсны дараа даатгагдсан хадгаламжийг хадгаламж эзэмшигчид нөхөн олгодог. Одоогийн мөрдөгдөж буй хуульд санхүүгийн хоршооны салбарын хамгаалалтын давхарга болох хадгаламж хамгаалалтын тогтолцооны талаар тусгасан боловч одоог хүртэл хэрэгжээгүй байна. 
Үйл ажиллагаа хүндрэлд орсон тохиолдолд үзүүлэх тогтворжуулалтын үйлчилгээ, улмаар гишүүдийн мөнгөн хадгаламжийг хамгаалах хадгаламжийн даатгал зэрэг дэмжих бүтцэд хоршоо бүр эдийн засгийн оролцоотой байж хөгжлийн таатай орчныг бүрдүүлэх нь хэрэглэгчийн эрх ашиг хамгаалах, салбарын тогтвортой хөгжлийг хангахад ихээхэн түлхэц үзүүлнэ. Хадгаламж хамгааллын тогтолцоотой болох нь зах зээлд үйл ажиллагаа явуулж буй санхүүгийн хоршоод, холбооны санал, хүсэлтэй бүрэн нийцсэн зохицуулалт ба хэрэгжих бүрэн боломжтой юм. 
4.3.Шалгуур үзүүлэлт: Ойлгомжтой байдал
“Ойлгомжтой байдлыг судлах” шалгуур үзүүлэлтийн хүрээнд хуулийн төсөл нь хэрэгжүүлэх, хэрэглэх этгээдүүдэд ойлгомжтой байдлаар томьёологдсон эсэхийг шалгах үүднээс Монголын хадгаламж, зээлийн хоршоодын үндэсний холбооноос санал авах тухай албан бичгийг хуулийн төслийн үзэл баримтлал, танилцуулга, хуулийн төслийн хамтаар хүргүүлж, саналыг авав. 
	Дээрх байгууллагаас ирүүлсэн саналуудаас хуулийн төслийн ойлгомжтой байдал гэсэн шалгах хэрэгслийн хүрээнд өгсөн саналыг нэгтгэн судлаад санал өгсөн байгууллагуудын тухайд ойлгомжгүй байгаа зохицуулалтуудыг дараах байдлаар тогтоолоо.
	№
	Санал ирүүлсэн байгууллагын нэр
	Саналын агуулга
	Ойлгомжгүй байгаа хуулийн төслийн зохицуулалт

	1
	МХЗХҮХ
	45.1.Тэргүүлэгчдийн болон хяналтын зөвлөл, зээлийн хорооны гишүүнд цалин олгохгүй бөгөөд урамшуулал, сонгуульт үүрэгтэй холбогдон гарсан зардлыг нөхөн олгож болно.
	Бусад хуультайгаа зөрчилдөхөөргүй болгох, идэвхжүүлэх хэмжээнд нь оруулж өгөх- ХХОАТ-ын тухай хуульд цалин болон түүнтэй адилтгах орлогод ТЗ болон ХЗ-ийн урамшуулал орсон байдаг. НД-ийн хуульд тогтмол шинж чанартай орлогоос НД суутгадаг. 


	Түүнчлэн энэхүү шалгах хэрэгслийн дагуу хуулийн төслийг Хууль тогтоомжийн тухай хуулийн 29 дүгээр зүйлд заасан хууль тогтоомжийн төслийн эх бичвэрийн агуулгад тавигдах нийтлэг шаардлага, 30 дугаар зүйлд заасан хуулийн төслийн хэл зүй, найруулгад тавих нийтлэг шаардлагад нийцүүлэн боловсруулсан эсэхийг шалгахдаа Хууль тогтоомжийн тухай хуулийн дараах заалтад заасан шаардлагыг хангасан эсэхэд хариулт өгөх замаар шалгалаа. 
	Хууль тогтоомжийн тухай хуулийн 29 дүгээр зүйлд заасан Хуулийн төслийн эх бичвэрийн агуулгад тавих нийтлэг шаардлага

	Хууль тогтоомжийн тухай хуулийн зохицуулалт
	Хуулийн төслийн зохицуулалтад үнэлгээ хийсэн байдал

	29.1.1. Монгол Улсын Үндсэн хууль, Монгол Улсын олон улсын гэрээнд нийцсэн, бусад хууль, үндэсний аюулгүй байдлын үзэл баримтлалтай уялдсан байх;
	Уг хуулийн төслийн зохицуулалт нь Монгол Улсын Үндсэн хууль, Монгол Улсын олон улсын гэрээ болон үндэсний аюулгүй байдлын үзэл баримтлалтай нийцсэн байна.

	29.1.2. тухайн хуулиар зохицуулах нийгмийн харилцаанд хамаарах асуудлыг бүрэн тусгасан байх;
	Шаардлага хангасан. 

	29.1.3. тухайн хуулиар зохицуулах нийгмийн харилцааны хүрээнээс хальсан асуудлыг тусгахгүй байх;
	Шаардлага хангасан. 

	29.1.4. тухайн хуулиар зохицуулах нийгмийн харилцаанд үл хамаарах хуульд нэмэлт, өөрчлөлт оруулах буюу хүчингүй болсонд тооцох тухай заалт тусгахгүй байх;
	Шаардлага хангасан. 

	29.1.5. зүйл, хэсэг, заалт нь хоорондоо зөрчилгүй байх;
	Шаардлага хангасан.

	29.1.6. хэм хэмжээ тогтоогоогүй, тунхагласан шинжтэй буюу нэг удаа хэрэгжүүлэх заалт тусгахгүй байх;
	Шаардлага хангасан. 

	29.1.7. бусад хуулийн заалтыг давхардуулан заахгүйгээр шаардлагатай бол түүнийг иш татах, энэ тохиолдолд ишлэлийг тодорхой хийж, хуулийн нэр болон хэвлэн нийтэлсэн албан ёсны эх сурвалжийг бүрэн гүйцэд заасан байх;
	Шаардлага хангасан. 

	29.1.8. тухайн хуулиар зохицуулах нийгмийн харилцаа, хуулийн үйлчлэх хүрээ, эрх зүйн харилцаанд оролцогч хүн, хуулийн этгээдийн эрх, үүрэг, зохицуулалтад удирдлага болгох зарчим, харгалзан үзэх нөхцөл байдал, нийтийн эрх зүйн этгээдийн чиг үүрэг, эрх хэмжээ, тэдгээрийг биелүүлэх журмыг тусгасан байх;
	Шаардлага хангасан.

	Хууль тогтоомжийн тухай хуулийн 30 дугаар зүйлд заасан Хуулийн төслийн хэл зүй, найруулгад тавих нийтлэг шаардлага

	30.1.1. Монгол Улсын үндсэн хууль, бусад хуульд хэрэглэсэн нэр томьёог хэрэглэх;
	Шаардлага хангасан. 

	30.1.2. нэг нэр томьёогоор өөр өөр ойлголтыг илэрхийлэхгүй байх;
	Шаардлага хангасан.

	30.1.3. үг хэллэгийг монгол хэл бичгийн дүрэмд нийцүүлэн хоёрдмол утгагүй товч, тодорхой, ойлгоход хялбараар бичих;
	Шаардлага хангасан.

	30.1.4. хүч оруулсан нэр томьёо хэрэглэхгүй байх;
	Шаардлага хангасан.

	30.1.5.жинхэнэ нэрийг ганц тоон дээр хэрэглэх.
	Шаардлага хангасан.


4.4. Шалгуур үзүүлэлт: Хүлээн зөвшөөрөгдөх байдал
Хууль тогтоомжийн төслийн үр нөлөөг үнэлэх аргачлалд заасны дагуу “Хүлээн зөвшөөрөгдөх байдал” гэсэн шалгуур үзүүлэлтийн хүрээнд тухайн хуулийн төслийн зохицуулалт иргэд, байгууллагад хэрхэн нөлөөлөх, түүнийг эдгээр этгээдүүд хүлээн зөвшөөрөх эсэхийг шалгадаг. Өөрөөр хэлбэл тухайн зохицуулалтаар иргэдийн эрх, эрх чөлөөг хязгаарлаж байгаа эсэх, аж ахуйн нэгжид шинээр үүрэг хүлээлгэсэн эсэх, эсхүл тухайн хуулийн төслийн хэрэгжүүлэх байгууллагын үйл ажиллагаанд нийцэх эсэхийг шалгав. 
Санхүүгийн зохицуулах хорооны Ажлын албаны даргын 2018 оны 5 дугаар сарын 04-ний өдрийн 75 тоот тушаалаар Хадгаламж, зээлийн хоршооны тухай хуулийн хэрэгжилтийн үр дагаварт үнэлгээ хийх, шинэчилсэн найруулгын төслийн үзэл баримтлал, танилцуулга, хуулийн төсөл боловсруулах, төслийн үр нөлөөний үнэлгээ, зардлын тооцоолол хийх, төслийг хэлэлцүүлж санал авах чиг үүрэг бүхий ажлын хэсгийг Санхүүгийн зохицуулах хороо, Монголын хадгаламж, зээлийн хоршоодын үндэсний холбооны төлөөллийг оролцуулан байгуулж, хуулийн төслийг боловсруулсан. Ажлын хэсгийн бүрэлдэхүүнд Монголын хадгаламж, зээлийн хоршоодын үндэсний холбооны төлөөлөл орсноор салбарын оролцогчдын талаас баримталж буй байр суурь, чиглэлийг тусгах боломжийг бүрдүүлж байна. 
4.5.  Шалгуур үзүүлэлт: Харилцан уялдаа
Тус шалгуур үзүүлэлтийн хүрээнд хуулийн төслийн үр нөлөөг шалгахдаа хуулийн төслийн тодорхой зүйл заалтыг бус хуулийн төслийн зарим зохицуулалтыг одоо хүчин төгөлдөр үйлчилж буй Иргэний хууль, Хуулийн этгээдийн улсын бүртгэлийн тухай хууль, Зөвшөөрлийн тухай хууль, Санхүүгийн зохицуулах хорооны эрх зүйн байдлын тухай хууль, Зөрчлийн тухай хууль, Банк эрх бүхий хуулийн этгээдийн мөнгөн хадгаламж, мөнгөн хөрөнгийн шилжүүлэг, зээлийн үйл ажиллагааны тухай хууль, Хоршооны тухай хууль, Аудитын тухай хууль зэрэг хуулиудтай харьцуулж үзлээ. 
Ингэхдээ төсөлд тусгасан зүйл, заалт бүрийг харьцуулахыг оролдсонгүй. Учир нь энэхүү үр нөлөөг тооцох судалгааны ойлгомжтой байдал шалгуур үзүүлэлтийн хэсэг болон Санхүүгийн хоршооны тухай хуулийн шинэчилсэн найруулгын үзэл баримтлалд “Уг хуулийн төслийн зохицуулалт нь Монгол Улсын Үндсэн хууль, Монгол Улсын олон улсын гэрээ болон үндэсний аюулгүй байдлын үзэл баримтлалтай нийцсэн байна” гэж үзсэн. 

	№
	Иргэний хууль
	Санхүүгийн хоршооны тухай хуулийн шинэчилсэн найруулгын төсөл

	
	454 дүгээр зүйл. Мөнгөн хадгаламжийн гэрээ
454.1. Мөнгөн хадгаламжийн гэрээгээр банк, мөнгөн хадгаламжийн үйл ажиллагаа эрхлэх эрх бүхий этгээд нь хадгалуулагчийн мөнгийг хадгалах, хадгалуулсан мөнгийг тухайн мөнгөн тэмдэгтээр хүүгийн хамт буцаан олгох үүрэг хүлээнэ.
454.2. Мөнгөн хадгаламжийн гэрээнд хадгалалтын хугацаа, хүүгийн хэмжээ, түүнийг тооцох журам, гэрээгээр хүлээсэн үүргээ биелүүлээгүйгээс талуудын хүлээх хариуцлагыг тусгана.
454.3. Хуульд өөрөөр заагаагүй бол мөнгөн хадгаламжийн гэрээг хадгаламжийн дэвтэр, хадгаламжийн сертификат болон хуульд заасан бусад арга хэрэгслийг ашиглан бичгээр байгуулна.
/Энэ хэсэгт 2011 оны 12 дугаар сарын 15-ны өдрийн хуулиар өөрчлөлт оруулсан/
454.4. Хадгалуулагч хэдийд ч гэрээг цуцалж, хадгалуулсан мөнгөө хүүгийн хамт буцаан авах эрхтэй.
454.5. Хуульд өөрөөр заагаагүй бол банк, мөнгөн хадгаламжийн үйл ажиллагаа эрхлэх эрх бүхий этгээд хадгалуулагчийн мөнгөн хадгаламжийн нууцыг хадгалах, холбогдох гүйлгээний талаархи мэдээллийг задруулахгүй байх үүрэгтэй.
454.6. Банк, мөнгөн хадгаламжийн үйл ажиллагаа эрхлэх эрх бүхий этгээд мөнгөн хадгаламжийг даатгуулж болно.
454.7. Банк, мөнгөн хадгаламжийн үйл ажиллагаа эрхлэх эрх бүхий этгээд мөнгөн хадгаламжийн үйл ажиллагааг хуулиар зохицуулна.
454.8. Мөнгөн хадгаламжийн гэрээгээр хадгалуулсан мөнгөө шаардахад хөөн хэлэлцэх хугацаа хамаарахгүй.
	7 дугаар зүйл. Хадгаламжийн үйл ажиллагаа
7.1.Санхүүгийн хоршоо Банк, эрх бүхий хуулийн этгээдийн мөнгөн хадгаламж, мөнгөн хөрөнгийн шилжүүлэг, зээлийн үйл ажиллагааны тухай хуульд заасны дагуу гишүүнд данс нээж,  хадгаламжийн үйлчилгээ үзүүлнэ.
[bookmark: _Hlk53503771]7.2. Хадгаламжийн төрөл, хугацаа болон хадгаламжийн хүүгийн хэмжээг бүх гишүүдийн хурлаас баталсан хадгаламжийн бодлогод нийцүүлэн тэргүүлэгчдийн зөвлөл тогтооно.
7.3.Гишүүний хадгаламжийг барьцаалж зээл олгож болно.
7.4.Хадгаламж, зээлийн хоршоо гишүүдийн хадгаламжийг албан журмын даатгалд хамруулна.
7.5. Гишүүн санхүүгийн хоршоонд төлөх өр төлбөр, үүргийн гүйцэтгэлээ биелүүлээгүй бол түүний хадгалуулсан хөрөнгөөс барьцаа болгож, үүргийн гүйцэтгэлийн хэмжээгээр гүйлгээ хийхийг хязгаарлана.
7.6.Санхүүгийн хоршооны гишүүн бүр хуримтлалын данстай байна. 


	№
	Хуулийн этгээдийн улсын бүртгэлийн тухай хууль
	Санхүүгийн хоршооны тухай хуулийн шинэчилсэн найруулгын төсөл

	
	7 дугаар зүйл. Улсын бүртгэлд бүртгүүлэх  хуулийн этгээд
7.1. Улсын бүртгэлийн байгууллага дараах хуулийн этгээд, түүний салбар, төлөөлөгчийн газрыг бүртгэнэ:
7.1.1.нөхөрлөл;
7.1.2.компани;
7.1.3.холбоо /төрийн бус байгууллага/;
7.1.4.сан;
7.1.5.хоршоо;
7.1.6.шашны байгууллага;
7.1.7.нийтийн эрх зүйн хуулийн этгээд;
7.1.8.төрийн байгууллага, албан газар;
7.1.9.улсын төсөвт үйлдвэрийн газар;
7.1.10.аж ахуйн тооцоотой үйлдвэрийн газар.
7.1.11.боловсролын сургалтын байгууллага /сургуулийн өмнөх боловсрол, ерөнхий боловсрол, мэргэжлийн болон техникийн, дээд боловсрол/.
7.1.12.эрдэм шинжилгээний байгууллага.



	13 дугаар зүйл. Хадгаламж, зээлийн үйл ажиллагаа эрхлэх тусгай зөвшөөрлийн хүсэлт гаргах
13.1.Санхүүгийн хоршооны үйл ажиллагаа эрхлэх тусгай зөвшөөрлийн хүсэлт гаргагч нь дор дурдсан баримт бичгийг бүрдүүлж, өргөдлөө Хороонд гаргана. Үүнд:
13.1.1.хадгаламж, зээлийн үйл ажиллагаа эрхлэх шийдвэр, хурлын тэмдэглэл; 
13.1.2.санхүүгийн хоршооны дүрэм; 
13.1.3.тэргүүлэгчдийн болон хяналтын зөвлөл, зээлийн хорооны ажиллах журам, түүнийг баталсан хурлын тэмдэглэл, шийдвэр; 
13.1.4.хадгаламжийн болон зээлийн үйл ажиллагааны бодлого, журам, түүнийг баталсан хурлын тэмдэглэл, шийдвэр; 
13.1.5.гишүүдийн хувь хөрөнгийг банкин дахь хоршооны дансанд байршуулсныг нотлох дансны хуулга; 
13.1.6.бүх гишүүдийн хурлаар баталсан гурваас доошгүй жилийн бизнес төлөвлөгөө; 
13.1.7.тэргүүлэгчдийн болон хяналтын зөвлөл, зээлийн хорооны дарга, гишүүн, гүйцэтгэх захирал, нягтлан бодогчийн анкет; 
13.1.8.санхүүгийн эхлэлтийн тайлан тэнцэл; 
13.1.9.тэргүүлэгчдийн болон хяналтын зөвлөл, зээлийн хорооны дарга болон гишүүн, гүйцэтгэх захирлын мэргэжил, мэргэшил, ур чадварыг тодорхойлох баримт бичиг, шаардлагатай тохиолдолд орон нутгийн хөгжил, хоршооны талаар мэдлэг, туршлагатайг нотлох тодорхойлолт; 
13.1.10.гүйцэтгэх захирлыг томилсон тэргүүлэгчдийн зөвлөлийн хурлын тэмдэглэл, шийдвэр;
13.1.11.Мөнгө угаах болон терроризмыг санхүүжүүлэхтэй тэмцэх тухай хуулийн 14.1.11-д заасны дагуу хяналт тавих ажилтныг томилсон гүйцэтгэх захирлын тушаал, холбогдох бусад баримт бичиг; 
13.1.12.бүх гишүүдийн хурлаар баталсан Мөнгө угаах болон терроризмыг санхүүжүүлэхтэй тэмцэх тухай хуулийн 14.4-т заасан дотоод хяналтын хөтөлбөр; 
13.1.13.хувь хөрөнгө нь Мөнгө угаах болон терроризмыг санхүүжүүлэхтэй тэмцэх тухай хуульд заасан шаардлагыг хангасан, хууль ёсны үйл ажиллагаанаас бий болсон орлого болохыг нотлох баримт, тайлбар тодруулга; 
13.1.14.үйл ажиллагаа явуулах ажлын байр, шуудан болон цахим шуудангийн хаяг, холбоо барих утасны дугаарын мэдээлэл; 
13.1.15.үйл ажиллагаа явуулах барилга байгууламжийн гаднах орчны аюулгүй байдлыг хангах, дүрс бичлэгийн техник, хэрэгсэл суурилуулсан талаар цагдаагийн байгууллагын дүгнэлт

	№
	Банк эрх бүхий этгээдийн мөнгөн хадгаламж, мөнгөн хөрөнгийн шилжүүлэг, зээлийн үйл ажиллагааны тухай хууль
	Санхүүгийн хоршооны тухай хуулийн шинэчилсэн найруулгын төсөл

	
	4 дүгээр зүйл.Банк, эрх бүхий хуулийн этгээдийн мөнгөн хадгаламж, мөнгөн хөрөнгийн шилжүүлэг, зээлийн үйл ажиллагаанд баримтлах зарчим
Хэвлэх
4.1.Банк, эрх бүхий хуулийн этгээд нь иргэн, хуулийн этгээд, Монгол Улсын хууль тогтоомжийн дагуу эрх зүйн байдал нь тодорхойлогдсон этгээд /цаашид "харилцагч" гэх/-д үзүүлэх мөнгөн хадгаламж, мөнгөн хөрөнгийн шилжүүлэг, зээлийн үйл ажиллагаанд дараах зарчмыг баримтална:
4.1.1.үйл ажиллагааны нууцлал, аюулгүй, найдвартай байдлыг хангах;
4.1.2.харилцагчид үйл ажиллагааны ерөнхий мэдээлэл, зөвлөгөөг өгч, ил тод байдлыг хангах;
4.1.3.талуудын тэгш оролцоог хангах;
4.1.4.хувийн ашиг сонирхлоо харилцагчийн ашиг сонирхлоос дээгүүр тавихгүй байх;
4.1.5.хууль тогтоомжид заасан шаардлага хангасан харилцагчид үйлчилгээ үзүүлэх.
19 дүгээр зүйл.Банк, эрх бүхий хуулийн этгээдийн зээлийн үйл ажиллагаа
19.1.Зээлийн ашигласан хугацаа нь зээлдүүлэгчээс зээлдэгчид гэрээнд тохиролцсон хэлбэрээр зээл олгосноор эхэлж, зээлдэгч зээлдүүлэгчид буцаан төлснөөр дуусгавар болно.
19.2.Зээлдүүлэгч нь зээлийн зориулалт, хүүгийн хэмжээ, хугацаа болон бусад нөхцөлийг тогтоон нийтэд мэдээлэх үүрэгтэй.
19.3.Зээлдүүлэгч нь зээлийн зориулалт, зээлийн хүү, хугацаа болон бусад нөхцөлийн талаар зээлдэгчтэй харилцан тохиролцож байгуулсан зээлийн гэрээний үндсэн дээр түүнд зээлийн данс нээж, зээл олгоно.
19.4.Хуульд өөрөөр заагаагүй бол зээлийг зээлжих эрх, зээлийн карт, зээлийн шугам зэрэг хэлбэрээр, техникийн хэрэгсэл, программ хангамж ашиглан олгож болно.
19.5.Зээлийн гэрээнд заасны дагуу зээлийг зээлдэгчийн зээлийн дансанд шилжүүлсэн, эсхүл зээлдэгч зээлийн данснаас зээлээ ашигласныг зээл олгосонд тооцно.
19.6.Зээл олгох хэлбэрийг зээлдэгч, зээлдүүлэгч нь зээлийн гэрээндээ харилцан тохиролцоно.
19.7.Зээлдүүлэгч гадаад валютаар зээл хүссэн зээлдэгчид ханшийн эрсдэлийн талаарх зөвлөмж, мэдээллийг өгнө.
19.8.Зээлийг зээлийн гэрээнд заасан зориулалтаар нь ашиглах бөгөөд олгосон зээлийн ашиглалтыг зээлдүүлэгч шалгаж, зээлдэгч зээлийг зориулалтын дагуу ашиглаагүй тохиолдолд зээлийн гэрээг нэг талын санаачилгаар цуцалж, олгосон зээлийг нэн даруй буцаан зээлдэгчээс төлөхийг шаардана.
19.9.Зээлдэгч барьцаат зээлээ төлсөн, эсхүл хууль, зээлийн гэрээнд заасны дагуу зээлийн гэрээний үүрэг дуусгавар болсон тохиолдолд зээлдүүлэгч зээлдэгчийн зээлийн дансыг хааж, зээлийн барьцаа хөрөнгийг чөлөөлж, энэ тухай эрхийн улсын бүртгэлийн байгууллагад мэдэгдэнэ.
19.10.Банкнаас олгох зээлийн үйл ажиллагаатай холбогдсон журмыг Монголбанк, эрх бүхий хуулийн этгээдээс олгох зээлийн үйл ажиллагаатай холбогдсон журмыг Санхүүгийн зохицуулах хороо баталж, хэрэгжилтэд нь хяналт тавина.
19.11.Банкнаас олгох зээлийн барьцаа хөрөнгийн үнэлгээтэй холбогдсон журмыг Монголбанк, санхүү, төсвийн асуудал эрхэлсэн төрийн захиргааны төв байгууллага хамтран, эрх бүхий хуулийн этгээдээс олгох зээлийн барьцаа хөрөнгийн үнэлгээтэй холбогдсон журмыг Санхүүгийн зохицуулах хороо, санхүү, төсвийн асуудал эрхэлсэн төрийн захиргааны төв байгууллага хамтран баталж, хэрэгжилтэд нь хяналт тавина.
19.12.Гадаад валютын орлогын эх үүсвэртэй, эсхүл ханшийн эрсдэлээс хамгаалагдсан этгээдэд гадаад валютын зээл олгож болно.
19.13.Зээлдэгчийн эд хөрөнгийн байдал доройтож зээлийг буцаан төлөх чадваргүй болох нөхцөл байдал бий болохоор, эсхүл болсон бол зээлдүүлэгч зээл олгохоос татгалзах, эсхүл олгосон зээлийг буцаан төлөхийг шаардах эрхтэй.
19.14.Зээлдэгч хуулийн этгээд нь олгосон зээлийг өөрийн санхүүгийн тайланд тусгаж, энэ талаарх мэдээллийг зээлдүүлэгчид өгөх үүрэгтэй. Монгол Улсын хууль тогтоомжийн дагуу эрх зүйн байдал нь тодорхойлогдсон этгээд хуулиар санхүүгийн тайлан гаргах үүрэг хүлээсэн бол түүнд энэ хэсэг нэгэн адил хамаарна.
19.15.Зээлдүүлэгч анх зээл олгохдоо зээлдэгчээр зээлийн хүүг урьдчилан төлүүлэхийг хориглоно.
19.16.Зээлдүүлэгч нь баталгаа гаргагчтай Иргэний хуулийн 234 дүгээр зүйлд заасан шаардлагын дагуу гэрээ байгуулна. 
	7 дугаар зүйл. Хадгаламжийн үйл ажиллагаа
7.1.Санхүүгийн хоршоо Банк, эрх бүхий хуулийн этгээдийн мөнгөн хадгаламж, мөнгөн хөрөнгийн шилжүүлэг, зээлийн үйл ажиллагааны тухай хуульд заасны дагуу гишүүнд данс нээж,  хадгаламжийн үйлчилгээ үзүүлнэ.
7.2. Хадгаламжийн төрөл, хугацаа болон хадгаламжийн хүүгийн хэмжээг бүх гишүүдийн хурлаас баталсан хадгаламжийн бодлогод нийцүүлэн тэргүүлэгчдийн зөвлөл тогтооно.
7.3.Гишүүний хадгаламжийг барьцаалж зээл олгож болно.
7.4.Хадгаламж, зээлийн хоршоо гишүүдийн хадгаламжийг албан журмын даатгалд хамруулна.
7.5. Гишүүн санхүүгийн хоршоонд төлөх өр төлбөр, үүргийн гүйцэтгэлээ биелүүлээгүй бол түүний хадгалуулсан хөрөнгөөс барьцаа болгож, үүргийн гүйцэтгэлийн хэмжээгээр гүйлгээ хийхийг хязгаарлана.
7.6.Санхүүгийн хоршооны гишүүн бүр хуримтлалын данстай байна. 
8 дугаар зүйл.Зээлийн үйл ажиллагаа
8.1.Санхүүгийн хоршоо Банк, эрх бүхий хуулийн этгээдийн мөнгөн хадгаламж, мөнгөн хөрөнгийн шилжүүлэг, зээлийн үйл ажиллагааны тухай хуульд заасны дагуу гишүүнд зээлийн данс нээж, зээл олгоно.
8.2.Зээлийн төрөл, хугацаа болон зээлийн хүүгийн хэмжээг бүх гишүүдийн хурлаас баталсан зээлийн бодлогод нийцүүлэн тэргүүлэгчдийн зөвлөл тогтооно. Зээлийн хүүг тогтоохдоо зээлийн үйл ажиллагаа эрхэлдэг бусад аж ахуйн нэгжийн зээлийн хүүтэй харьцуулж, гишүүддээ ашигтай байх зарчмыг баримтална. 
8.3.Санхүүгийн хоршоо нь олгосон зээл болон хүүгийн эргэн төлөлт, хугацаа, барьцаа, батлан даалт зэргийг харгалзан зээлийг ангилж, зээлийн чанарт тогтмол хяналт тавьж, болзошгүй эрсдэлээс сэргийлж зээлийн эрсдэлийн санг байгуулж ажиллана. 
8.4.Санхүүгийн хоршооны дүрэмд өөрөөр заагаагүй бол гишүүддээ олгох зээл барьцаа, батлан даалт зэрэг хуулиар хориглоогүй үүргийн гүйцэтгэлийг хангах аргаар урьдчилан хангагдсан байна.



	№
	Хоршооны тухай хууль
	Санхүүгийн хоршооны тухай хуулийн шинэчилсэн найруулгын төсөл

	
	3 дугаар зүйл.Хуулийн үйлчлэх хүрээ
3.1.Хадгаламж, зээлийн үйл ажиллагаа эрхэлж байгаа хоршооноос бусад хоршоо энэ хуулийг дагаж мөрдөнө.
	3 дугаар зүйл.Хуулийн үйлчлэх хүрээ
3.1. Санхүүгийн хоршооноос бусад хоршоо энэ хуулийг дагаж мөрдөхгүй.


	№
	Аудитын тухай хууль
	Санхүүгийн хоршооны тухай хуулийн шинэчилсэн найруулгын төсөл

	
	10 дугаар зүйл.Санхүүгийн тайланд заавал аудит хийлгэх
10.2.Энэ хуулийн 10.1-д заасан аж ахуйн нэгж, байгууллага санхүүгийн тайлангийн аудитыг дараах хугацаанд хийлгэсэн байна:
10.2.1.хувьцаат компани нь тайлангийн жилийн эцсийн санхүүгийн тайланг хэлэлцэх хувьцаа эзэмшигчдийн хурлаас хоёр ба түүнээс доошгүй долоо хоногийн өмнө;
10.2.2.өөрчлөн байгуулагдаж байгаа болон татан буугдаж байгаа, эсхүл бүх хөрөнгөө дуудлага худалдаагаар худалдах гэж байгаа аж ахуйн нэгж, байгууллага тухайн ажиллагааг хэрэгжүүлж эхлэхээс нэг сарын өмнө;
10.2.3.банк жилийн эцсийн санхүүгийн тайланг дараагийн санхүүгийн жилийн 03 дугаар сарын 31-ний өдрийн дотор;
10.2.4.бусад аж ахуйн нэгж, байгууллага санхүүгийн жилийн тайланг дараагийн санхүүгийн жилийн 04 дүгээр сарын 30-ны өдрийн дотор.
	51 дүгээр зүйл.Санхүүгийн тайланг баталгаажуулах
51.1.Санхүүгийн хоршооны санхүүгийн тайланг Монгол Улсын хууль тогтоомжийн дагуу аудитын үйл ажиллагаа эрхлэх зөвшөөрөл бүхий байгууллагаар, эсхүл Хорооны хүлээн зөвшөөрсөн олон улсад нэр хүнд бүхий аудитын байгууллагаар жилд нэгээс доошгүй удаа баталгаажуулна.
51.2.Аудитаар баталгаажуулсан жилийн эцсийн санхүүгийн тайланг дараах баримт бичгийн хамт дараа оны 4 дүгээр сарын 30-ны өдрийн дотор Хороонд ирүүлнэ:
51.2.1.аудитын дүгнэлт;
51.2.2.санхүүгийн жилийн үйл ажиллагааны тайлан, холбогдох тодруулга, тайлбар;
51.2.3.холбогдох бусад баримт бичиг.
51.3.Энэ хуулийн 51.2-т заасан баримт бичгийн бүрдэл дутуу тохиолдолд санхүүгийн тайланг ирүүлээгүйд тооцно.
51.4.Аудитын байгууллага санхүүгийн хоршооны тэргүүлэгчдийн болон хяналтын зөвлөлд  баталгаажуулсан санхүүгийн тайлан, баримт бичгийн талаарх дүгнэлтийг танилцуулна.
51.5.Аудитын байгууллага дараах дүгнэлт гаргавал Хороонд ажлын 3 өдрийн дотор холбогдох мэдээллийг хүргүүлнэ:
51.5.1.төлбөрийн чадваргүй буюу төлбөрийн чадваргүй болж болзошгүй;
51.5.2.санхүүгийн хоршооны ажилтан санхүүгийн байдалд сөргөөр нөлөөлсөн, хууль тогтоомж зөрчсөн үйл ажиллагаанд оролцсон гэж үзсэн. 
51.6.Санхүүгийн хоршооны санхүүгийн тайланг тусгай зөвшөөрөл олгосноос хойш 2 жилийн хугацаанд энэ хуулийн 51.1-д заасан аудитын байгууллагаар баталгаажуулахгүй байж болох бөгөөд энэ тохиолдолд санхүүгийн тайланг хяналтын зөвлөл хянана. Хянасан санхүүгийн тайланг холбогдох баримт бичгийн хамт энэ хуулийн 51.2-т заасан хугацаанд Хороонд ирүүлнэ. 



ТАВ. ЗӨВЛӨМЖ 
Хуулийн төслийн үр нөлөөг үнэлэхэд хуулийн төсөл батлагдсан тохиолдолд зорилгодоо хүрэх байдал эерэг, тухайн зохицуулалтыг дагаж мөрдөх, хэрэгжүүлэх боломжтой, хуулийн төслийг хэрэглэх, хэрэгжүүлэх байгууллага түүнийг хүлээн зөвшөөрч байгаа тул хуулийн төслийг хэвээр үлдээх нь зүйтэй байна.
Хуулийг хэрэгжүүлснээр салбарын зохицуулалтын орчин боловсронгуй болгох, санхүүгийн оролцогчдын эрх ашгийг хамгаалах таатай орчин бүрдүүлэх, санхүүгийн салбарын хөгжлийн чиг хандлагад нийцсэн санхүүгийн тогтвортой байдлыг дэмжсэн нэгдсэн дэд бүтэц 3 давхаргат хамгаалалтын тогтолцоог нэвтрүүлэх өөрчлөлтөөс гадна одоогийн мөрдөж буй хууль дахь олон улсад тогтсон зарчмаас зөрүүтэй зохицуулалтыг залруулах, хадгаламж, зээлийн хоршооны засаглал, тайлагналыг сайжруулах замаар зах зээлийн тогтвортой байдал, цаашдын өсөлтийг хангах, хөдөө аж ахуйн орны мал аж ахуйн онцлогт тохирсон санхүүгийн хоршоог хөгжүүлэх эрх зүйн орчин, зохицуулалтыг бий болгох зорилт хангагдах нөхцөл бүрдэхээр байна. 

